Васіль  Ткачоў

                   С Л У П,
                         або ЛЁГКІ НА ЎСПАМІН

                 Амаль містычная трагікамедыя ў дзвюх дзеях
«…что это было? Падение метеорита?

Посещение обитателей космической бездны?

Так или иначе, в нашей маленькой

стране возникло чудо из чудес – ЗОНА».

«Сталкер» Аркадий и Борис Стругацкие

Дзейнічаюць:

СЦЯПАН.

МАРУСЯ.

ЛІДКА.

ІВАН (з’яўляецца ў мроях Сцяпана).

Месца дзеяння – вясковая вуліца; у хаце.

Пасля Чарнобыльскай аварыі прайшло дзесяць год…

Д з е я  п е р ш а я
Вясковая вуліца. З’яўляецца Сцяпан. На спіне стары нясе слуп з шыльдай-указальнікам «Кругліца». Стомлена зваліў слуп на зямлю, выцер рукавом узмакрэлы лоб.

СЦЯПАН. Прыехалі. Фу-у! Прыехалі, слуп, мы з табой. Канчатковы прыпынак. Твой і мой. Далей транспарт не ідзе. Паляжы пакуль. Адпачні. Настаяўся-я!  А ўсё ж, калі глыбей капаць, і ў цябе някепскі занятак быў, а? Не проста стаяў—людзям паказваў, народу, дзе наша Кругліца. Як міліцыянер у гарадах тых на перакрыжаванні вуліц, калі ліхтар—хліп-хліп!-- і закапрызіць... Туды, туды, грамадзяне, шуруйце... Да Сцяпана... да Марусі... да Лідкі...  (Вытрымаў паўзу).  Ну што—устанем, падымемся? Ці паляжыш яшчэ? Ну, паляжы, паляжы яшчэ ... бакі не намуліш... І зямля цёплая...  ( Пакратаў зямлю, павадзіў над ёю далоняй). Цёплая-я!.. Я таксама пасяджу. (Сеў на слуп). Табе вось, як другу, адкрыюся: сёння таксама выпіў крышачку... грамульку.  Язык, можна сказаць, памачыў. Лізнуў. (Дыхнуў на слуп). Чуваць? Эх, і баішся ж ты мне, слуп, праўду сказаць! Баішся разануць мне яе, праўду, у вочы! Шандарахнуць баішся!... А трэба тады-сяды. Для прафілактыкі. Каб жыццё мёдам не здавалася. Яшчэ дыхнуць? (Дыхнуў). А цяпер? Ёсць, ёсць, я згодны, трошкі... не абараняй больш мяне... не заслужыў. Учора, слуп, ты паслухай, я зарокся: усё, Сцяпан, перакрываю доступ дурмана ўласнай... вось гэтай...  (трасянуў рукой) рукой у свой арганізм, а  прачнуўся—хочацца, быццам за вугол іншы раз... І не перамог сябе—дапіў, каб ёй, халера ясная, усё жыццё ікалася... усё дапіў... выжлукціў, што па незразумелых прычынах з учарашняга ў бутэльцы засталося. А жывуць жа людзі і не п’юць, сцервяцы! Яны што—з іншага месца на белы свет павылазілі? Дык не ж! Такія самыя. Такія зачуханыя...Паслухай, а можа мне і на самой справе завязаць?  ( Паказаў на шыі,як ён марыць завязаць). Га? Што скажаш? Што параіш? Табе, гаворыш, усё роўна. А мне—не. Але гэта мы падумаем, слуп! Параскінем!.. Вышэй галаву! Макацёр на належную вышыню! Хоць што тут думаць? Усё—завязваю! Раз і назаўсёды! Кранты! Еду ў бальніцу, бяру рэцэпт... паглытаю, хоць я і не бусел, таблеткі, як ён жаб... так і быць—паглытаю. А Чернобылю і чырвонаму віну – вось!.. (Тыцнуў дулю). Амаль не піў жа… дык не, падсадзіў гэты Чарнобыль на стакан (шклянку)…як наркамана на іглу… Усё, здаюся!  Але ж ты, слуп– ша-а! Каб ціха! Ш-ша-а! Ні слова пра гэта. Ні-ні!  А то разнясуць. Людзі такія. Ці табе ж мне гаварыць? Набачыўся за жыццё і ты ўсяго.. Хапіла. Хоць калі ў іх апендыцыт выразаюць ці грып прыліпне—я спачуваю на ўсіх правілах. Па нашай канстытуцыі. Як грамадзянін... Усё: не п’ю! Дай пяць! (Паціснуў умоўную рукуслупа). Зараз, зараз я цябе, так і быць, прызначу на новае месца жыхарства. Хопіць там аднаму стаяць у белым свеце. Бліжэй да людзей будзеш... бліжэй да народу... Падбяру месца, будзь здаровы!.. Па блату. А як жа!

З’яўляецца Маруся.

МАРУСЯ. З кім гэта ты, Сцяпан, размаўляеш?

СЦЯПАН ( крыху разгубіўшыся). Са... са слупам.

МАРУСЯ. Хі! Друга знайшоў!

СЦЯПАН ( сур’ёзна).  Затое ён язык умее за зубамі трымаць. І не п’е. А я ўсё—завязваю! Мне цяпер таварыш няп’юшчы трэба—каб было з каго прыклад браць. Станоўчы. Ясна табе, смала?

МАРУСЯ (ажно ўспляснула рукамі). Няўжо кінеш?!

СЦЯПАН. Як двойчы два. Як піць даць. І вокам не міргну. На поўным аснаванні завязваю. Вузлом. Марскім. Паслухай, а ты не ведаеш, што з сябе гэты марскі вузел уяўляе, Марусь?

МАРУСЯ. Ды адкуль ужо мне!.. Кінеш, значыць, піць? Ой, не верыцца! Ой!..

СЦЯПАН. Ужо, можна сказаць, кінуў...

МАРУСЯ. А ты скажы, скажы!

СЦЯПАН. Каму? Што?

МАРУСЯ. Скажы ўсім, што не п’еш.

СЦЯПАН. Ну, сказаў. Табе. Ад  Лідкі не схаваеш. Ці ад цябе, дакладней сказаць будзе.  Вось і ўся наша вёска, шаноўная, забытая людзьмі і Богам Кругліца і ведае, што я, значыць, Сцяпан, завязаў... Дык пра марскі вузел не чула?

МАРУСЯ. Трасцы здаўся табе той вузел!  Тады... Сцёпа, паслухай мяне... расчоску купі...

СЦЯПАН. Калі?

МАРУСЯ. Як піць кінеш.

СЦЯПАН. А-а-а! Куплю. Куплю. Грабеньчык. Раней якім з галоў у дзецей вошай  вычэсвалі...  А быў жа! Згубіў недзе... не надаў значэння... думаў, не спатрэбіцца, а ён, бач ты, і самы раз будзе... грабеньчык той... (Зняў кепку, папляваў на далонь, прыгладзіў рэдзенькія кудзеркі).

МАРУСЯ.  Касцюм новы... купі... таксама.

СЦЯПАН ( здзіўлена глядзіць на Марусю). Дудкі!

МАРУСЯ. Ты што сказаў?

СЦЯПАН. Што чула.

МАРУСЯ. А-а-а!

СЦЯПАН. Буду я ў наш час грошы на касцюмы траціць.  З гуманітаркі дадуць. Толькі пільным трэба быць: аднаму, кажуць,   штаны з фашысцкім крыжом на жопі падсунулі.

МАРУСЯ (смяецца). Ой, не магу! Няўжо і праўда?

СЦЯПАН. А які рэзон мне хлусню баіць? Было!..

МАРУСЯ. І куды ж ён з тымі штанамі цяпер?

СЦЯПАН.  Адпароў, можа. Ці латку наверх наклаў... гэта ж гледзячы які крыж быў... Але  ляснулі яму на тое месца, на якім сядзець прадназначаецца, халера ясная! Будзь пільным , мужык!  Ну, а ты чаго хацела сёння?

МАРУСЯ. А і забылася, чаго хацела! Пачула добрую навіну, то і... і вылецела з галавы.

СЦЯПАН. Што за навіна такая?

МАРУСЯ. Як жа? Як жа, Сцяпан? Ты ж піць кідаеш...

СЦЯПАН. Няма дурных!

МАРУСЯ. Як жа... гаварыў жа!..

СЦЯПАН. А-а-а! А я ўжо і забыўся... Кідаю, кідаю, маладзіца. Завязваю. Адно кепска: пра марскі вузел ні ты, ні я не ведаем. 

МАРУСЯ. І жаніся!

СЦЯПАН. Ты—мне?

МАРУСЯ. А каму яшчэ ?

СЦЯПАН. Здурнела? Мякіны аб’елася? Гэта мне, Сцяпану, вольнаму казаку, яшчэ і хамут на шыю? Не, не буду. І не рэкамендуй.

МАРУСЯ. Чаго ж так?

СЦЯПАН. З вамі, бабамі, толькі лішні клопат.

МАРУСЯ. Хоць праўда... Ды і на ком тут жаніцца? Лідку возьмеш—мне адной  няёмка будзе, мяне—Лідцы пагана...

СЦЯПАН. Бач, чаго захацелі! Бач! Калі ўжо і жаніцца, то трэба ехаць выбіраць у белы свет... там, кажуць, нявесты смачнейшыя...

МАРПУСЯ. Пень стары!

СЦЯПАН. Хто?

МАРУСЯ ( паказвае на слуп). Навошта табе гэты крыж? Навошта?

СЦЯПАН. Не з цябе зняў. ( Цягне слуп да паркана). Ты лепш дапамажы мне гэты слуп... а ён твой і мой... ён—наш... у бядзе не пакінуць...

МАРУСЯ. Чаго ты да яго прычапіўся?

СЦЯПАН. Адзін стаіць. Аднаму сумна... Як сірата ўсё роўна пры жывых людзях... Нядобра так. А вёска наша пачынаецца цяпер вось адсюль... ад маёй хаты. Сціснулася Кругліца, як гармонь. Тут няхай стаіць. Тут.

МАРУСЯ ( дапамагае Сцяпану валтузіцца са слупам). Няхай бы стаяў там, дзе ўлада паставіла? Яшчэ штрап які ўлепяць.

СЦЯПАН. Могуць і такое зрабіць. Дзела няхітрае.  Цяпер за тыя штрапы, кажуць, некаторыя і жывуць... дзетак кормяць.  Не месца яму там. Не месца. З сабой слуп не раўняй.

МАРУСЯ. Ну, як хочаш. Не цяжка. Патрымаю.

Сцяпан апускае слуп у яму, Маруся паслухмяна трымае.

СЦЯПАН. Вось так мы яго... вось...

МАРУСЯ. Каму мы трэба—тыя знойдуць нас і без твайго слупа.

СЦЯПАН. Сам разумею: яму б лепш было стаяць... адпускай , маладзіца, прыкапаў, адпускай, не ўпадзе...

Маруся   працягвае трымаць слуп—бы і не чуе Сцяпана.

у горадзе... каб дзеці бачылі, у якім баку Кругліца... Не дазволяць у горадзе ўтыркнуць... там сваіх слупоў багата... і паласатых ... і ўсялякіх... Я б наторкаў гэтых слупоў на кожным вуглу... Для Марусек, Ляксандраў, Лідак, Светак... Вось так... А можа па гэтаму ўказальніку, Маруся, і да нас прыйдзе шчасце?

МАРУСЯ. Не спытала, не ведаю, што гэта такое.

СЦЯПАН. Як жа—не спытала? Што, ніводнага разу? Ніводнага разочку?

МАРУСЯ.  Можа й было калі што... не помню... забылася... выветрылася...

СЦЯПАН. Тады табе цяжка зразумець, Маруся. Ты—баба. Гэтым усё сказана. Бабская ў цябе душа... Са слязамі выцекла ўсё добрае, мусіць... А мне вось іншы раз хочацца вярнуцца на  трыццаць... не, нават на сорак гадоў назад, калі нічога амаль не было на стале, затое багата было за сталом... Хм. Волька мая, паскудніца, забаўляючыся, акно разбіла... шыбку... валёнкам... У самы мароз... А цёпла было ўсё роўна ў хаце... Колька з дружком ў суседнюю вёску, у  Гуту , у госці пабег, жэўжык ... Завіруха-а-а-а! Свету белага не відаць... Ноч на дварэ, а яго няма... Што рабіць? Як быць? Уся Кругліца на ногі паднялася... Сама.. А цяпер ці паднялася б на ногі наша Кругліца? Ці  даняў бы каго чужы боль? Сказаць не бяруся... Свае людзі—не хочацца крыўдзіць нікога...  А тады мы ў лесе са стрэльбай палілі з усіх ствалоў... Ваўкам спаць не далі... а ён на печы дрыхне ў Гуце... грэецца на чарэні, блазнюк... Клаўка мая дык тая боты згубіла... увесну бульбу мёрзлую збіралі на праснакі ... зямля ўсмактала—бы дрыгва на балоце... не выцягнуць было... Басанож так і прыйшла... ледзьве ногі адцёрлі, ледзьве ўратавалі... 

Паўзачка.

А можа, Маруся, шчасце ўсё ж калі-небудзь і загляне дас нас, можа і зазірне?

МАРУСЯ. Ну, калі тое шчасце, ягога табе захацелася, то сустракай... Едзе. Ужо едзе. З бразготкамі!

СЦЯПАН. А я веру.  Чалавеку нельга жыць без веры... Без веры ў жыццё... у Бога...

МАРУСЯ.  Богам не засланяйся. Не засланка. А то ён спытае з цябе за тваю распусту...

СЦЯПАН.  Бог—даруе... Ён, мусіць, добры...

МАРУСЯ. Я ў такой філасофіі не разбіраюся. Трымаць слуп?

СЦЯПАН. Хопіць, хопіць. Дзякуй.  Я даўно яго прысыпаў.

Маруся адыходзіць ад слупа.

А я веру... Чалавек, атрымліваецца, можа адрадзіцца, а вёска, значыць, не?

МАРУСЯ. Гавары, гавары... Чаму замоўк? Хоць цябе паслухаю, і тое лягчэй на душы.

СЦЯПАН. Дык і гавару... І тады зноў будзе свята ў нас... Песні... Танцы... Дзеці... Хоць дзеці... адкуль ужо ім, дзецям, быць? Казкі ўсё гэта. Прыгожыя сны. А вёску  хаваць рана, адродзіцца яна, веру!.. Не можа быць, каб у нашу Кругліцу не прыехалі людзі жыць... з тых месцаў, дзе ім жыць не даюць... А ў нас ( можна... Зямля добрая... Лес... Рака... І хат жа вунь колькі стаіць!.. Прыязджай, і жыві... А калі лес ёсць, то хат і новых набудаваць можна... Ты пра што, Маруся, думаеш?

 МАРУСЯ. Адзічэла я, мусіць.

СЦЯПАН. А добра, калі сны збываюцца. ( Пакратаў, ці моцна стаіцьслуп). Вось так, маладзіца, і я павінен стаяць! Як штык! Як слуп!. Як!... Ды што казаць, ядрона вош!.. Смірна-а!

МАРУСЯ (здрыганулася). Ты што, Сцяпан?!

СЦЯПАН. Запомніце ўсе: былы дрэнны чалавек становіцца добрым...авангардам, можна сказаць! Перадавіком! Ударнікам! Асялком усяго гэтага жыцця! А як вы думалі, бабы? Прама на  вачах! А? ( Да слупа). Ну што, родны? Ну што, самы блізкі і шчыры  сёння ты мой чалавек? Радня! Кум, сват і брат, ядрона вош! Бачыш, як жыццё створана, як яно распісана? Але нічога, нічога—не хвалюйся... я цябе ў крыўду не дам. Заступаўся і буду заступацца. Як і за слупы, так і за жывых людзей...як вось за іх. Захіну ў навальніцу. І ні кроплі больш. Ні-ні! Усё, завязваю... Вось толькі сёння вып’ю за тваё здароўе, слуп, каб стаяў ты доўга на гэтай святой і грэшнай зямлі—і ні якіх!.. Зразумеў? Дапяў? (Абняў слуп,пацалаваў). Абмыць жа цябе трэба, навасёл ты мой!..

МАРУСЯ. Ты ж, пень стары, піць кінуў! Ты ж, ёлуп, усяліў у мяне сёння столькі веры, надзеі, усяго добрага, што я і забылася, чаго да цябе прыйшла? А—чаго? Чаго? (Разявіла рот).

СЦЯПАН ( сашчапіў ёй сківіцы). Калі яшчэ слуп пераносілі з месца на месца?

МАРУСЯ. Бытта і твая праўда. Твая. Аднак я сёння яшчэ раз мела магчымасць пераканацца: гарбагата магіла выраўняе. Дык чаго я прыходзіла да цябе?!

СЦЯПАН. У сябе і спытайся. Носіць вас тут!..

МАРУСЯ. Нешта ж трэба было, а што—хоць забі... не прыпомню. А я яму пра расчоску, пра касцюм новы, пра жаніцьбу... Столькі энергіі патраціла, і ўсю як кату пад хвост. Цьфу! ( Знікае).

СЦЯПАН (услед). Ды пайшла ты!.. ( Да слупа). Не звяртай увагі. Заставайся мужыком. Баба і ёсць баба. А мы – ого-о! Мужыкі мы! Такі народ!.. Не прападзём! Не прападзём! ( Знікае. Неўзабаве вяртаецца з бутэлькай, шклянкай). Зараз мы,зараз... каб стаяў ты доўга, каб не нудзіўся... каб табе добра было тут, на новым месцы... (Напоўніў у шклянку).  Адзін недахоп у цябе, але сур’ёзны: не п’еш. Прыходзіцца мне і за сябе, і за таго, як кажуць, хлопца... Ну, будзь здароў, слуп! Жыві! Дыхай на поўныя грудзі! ( Выпіў, зноў напоўніў ушклянку). Пасля першай не закусваю—не прывык... Кіно ж глядзеў... Ты не бачыў, а я бачыў... Хочаш, я цябе калі-небудзь да тэлевізара падстаўлю? Глядзі-дзівівся, мне тэлевізара не шкада. А-а-а! Пасля першай, кажа, не закусваю... у кіно... дзе было, калі, а ў душу запала... таму што пра  нас, мужыкоў... Які сэнс у словах, а? Глыбінны!  Ну, будзь... ( Зноў выпіў, сеў на лаўку). І пасля другой таксама не закусваю. Будзеш стаяць ты доўга, слуп. Я табе гавару. Абмыў добра. Па сабе бачу. Мужык ты, а не якая-небудзь там Маруська... Трымайся мяне—не прападзеш. Хоць і Маруську шкада. Што яна бачыла на сваім вяку? Ай! Трымайся мяне... Шурупіш? Ды бачу, бачу, ты з галавой.  Пудзіла агароднае не паставяць перад вёскай, каб паказваць, дзе мы жывём. Варты. Дастойны. Не абы- што.  Не сляпы: бачу. Эх, слуп! І як гэта я цябе раней не заўважаў з такім вось пачуццём  сваяцтва, духоўнага радства? Ого, дык мяне пасля таго, як цябе на спіне пацягаў, на даклад пацягнула, гляджу? З чаго б паграматнеў? І ты  таксама, заўважу... ( паківаў на слуп пальцам) губу на мяне капыліў, капыліў, а няго ж! Было-о! Каб ты знаўся са мной раней, то мы б з табой... х... на пару... ядры іх у корань... Ух! Так і трымацца, мужык! Хочаш, я табе сваю кепку аддам? Падару, хочаш? На. Не шкада. Насі. (Надзеў на слупкепку). О, дык ты адразу памаладзеў...   гадкоў так на  дваццаць... Як хлопец стаў. Юнак. І не п’еш... Значыць, небяспечны чалавек. Вось гэта кепска, скажу табе. Пры сённяшнім дэфіцыце на мужыкоў.  Ды ты зусім, ёлкі-палкі,– жаніх! Магу і ажаніць. Хочаш? Запраста. Зробім. Пару пляшак у торбу—і да баб. А? Так і трымацца! Магу, магу і ажанць. Слупіху табе раздабуду паблізу дзе... Побач укапаю. Стойце побач. Абнімайцеся. Любіцеся. Не забаронена. Зробім! А чаго!  Ці нам прывыкаць... розныя глупствы рабіць?  На адно глупства менш, на адно больш... Бяды тае! Я трохі прылягу... а тады мы ў сваты... Буду сватам! Яшчэ якім! ( Лёгна лаўку. Спіць быццам...  Але ляпае кулаком па лаўцы). Як вязеш, бю... бюракрат? З полкі падаю. На паваротах палягчэй, нацягвай лейцы ў сваім паравозе. Табе зразумела, бю... бюракрат? К сыну еду... У Крым... К Ваньку...

Зацямненне.
У хаце Маруся і Лідка. Маруся лапіць спадніцу, Лідка кляцае спіцамі–нешта вяжа.

МАРУСЯ. Недалёка і наш час, Лідуся.

ЛІДКА ( не надаючы значэння пачутаму). Ты пра што гэта?

МАРУСЯ. Калі першай пайду, дочкам тэлеграму адстукай. Сыну накажы праз людзей. Ён тут блізка. Ну, а з астатнімі я там сустрэнуся...

ЛІДКА ( зразумела, пра што гаворка, таму—сур’зна, катэгарычна). А я з кім застануся?!
МАРУСЯ. А разам не атрымаецца. Нехта з нас першы пойдзе. Зімой калі здарыцца, то пабольшы вузельчык у шкапчыку возьмеш, а калі ўлетку... вузельчык побач... ён  памені...

ЛІДКА. А якая табе розніца?

МАРУСЯ. Чаму ж... Зімой холадна будзе... А я ўсё жыццё холаду баюся. Запомніла?

ЛІДКА. Запомніла!

Паўза.
Хочаш радыё паслухаць?

МАРУСЯ. Дзе яно?

ЛІДКА. Там, дзе і тэлевізар.

МАРУСЯ. Тэлевізар хоць у Сцяпана ёсць...

ЛІДКА. А чаму мы не ходзім да яго больш... серыялы глядзець?

МАРУСЯ. Страшна  пачынаць... А раптам не паспеем?

ЛІДКА. Хтосьці ж адзін з нас павінен да канца даглядзець... А тады сустрэнемся, раскажам... А радыё я табе і зараз магу ўключыць... ( У руху). Так, гімн праспявала... Навіны! Як цяпер помню—навіны... хто што пасадзіў, хто што пабудаваў... хто што сабраў... цяпер пра іншае больш гаворыць... у горадзе была калі, то чула... Пра тое, хто каго пасадзіў, хто што для сябе пабудаваў, хто каго забраў... І пра надвор’е. 

МАРУСЯ. Сядай, радыё. Не траць энергію.

ЛІДКА. А куды яе дзяваць? А і ёсць яшчэ энергія! Ёсць! Я б, Маруська, і гатовая была б яе патраціць на каго-небудзь, але – на каго? На сябе во патрошкі і трачу... а душы, сэрцайку нечага іншага хочацца...

МАРУСЯ. Дык у  цябе што, можа яшчэ і да мужыкоў ахвота?

ЛІДКА ( засмяялася). Ой, не магу!

МАРУСЯ. Не можаш, тык чаго ж тады?..

ЛІДКА. Што цяпер з гэтага мужыка возьмеш, акрамя аналіза? Помніш, як да Сцяпана Ванька прыязджаў з ягонага Крыма-дыма?

МАРУСЯ. А то ж!

ЛІДКА. Давай, сынку, гной з пунькі выкінем,-- прапаноўвае яму Сцяпан. Сын робіць выгляд, што не чуе. Можа б ты, сынку, у краму па бутэльку збегаў?

«А дзе грошы?»  Сцяпан адлічыў на бутэльку. Выпілі. Закурылі. Колькі не сядзі, а гной з пунькі усё роўна выкінуць трэба, напамінае бацька, бо за нас  ніхто не зробіць. « Заўсёды,бацька, ты як вып’еш, то пачынаеш абы- што гаварыць!»

МАРУСЯ. А я і не чула...

ЛІДКА. Багата чаго мы не чулі, Маруська. Ну а пра маўзалей ты ўжо ведаеш, напэўна?

МАРУСЯ. Пра маўзалей ты ў гісторыю ўвайшла... уліпла.

ЛІДКА. Чаму ж уліпла? Чаму ж? Я ж не муха якая-небудзь, што на ліпучку папалася. А куды ж мне было падзець усе тыя  рэйтузы, што бабам вясковым пад заказ накупляла. А міліцыянер, халера,  і не прапускае са скруткам у маўзалей, да Леніна. Гэта ж трэба дадумацца—не пусціць мяне ў маўзалей, сялянку- перадавіка! Хай бы ён столькі лёну выбраў! Ды і стаялі ж мы ў той маўзалей з глыбокай ночы... А ён, гад: павяртай , цётка, назад , не ў камару захавання рэчаў ідзеш! Жартуе, думаю. А ў яго кепскія жарты. І няма ж каму даць гэтыя рэйтусы, каб патрымаў хто  іх. Вакол усе чужыя... Тады я што раблю? Абступаце мяне, кажу, бабы, а вы, мужыкі, адвярніцеся... а чарга пасоўваецца патрохі... нацягнула яе усе тыя трусы на сябе... во такая атрымалася... усе дзесяць пар, як цяпер помню... і закацілася ў маўзалей. Як  мячык. Хоць раз у жыцці мінісцерскім азадкам патрэсла.

МАРУСЯ. А міліцыянер што ж?

ЛІДКА. А што міліцыянер?  Усміхнуўся і нічога не сказаў. Ці мала што чалавек спадыспаду носіць,  не будзе ж ён кожнаму заглядваць пад хвост... 

Паўза.

МАРУСЯ. Што гэта мы сядзім, склаўшы рукі?

ЛІДКА. Дык цыруем жа, дык вяжам жа!

МАРУСЯ. Сёння сваёй дачцэ, Кацярыне,  трэба пісьмо напісаць... 

ЛІДКА. А я не буду. Хай самі пішуць. Яны маладзейшыя. У іх вочы лепшыя... 

МАРУСЯ. І ты што-небудзь нацарапай. Мо на гадавіну бацькі прыедуць?

ЛІДКА. Цярпер не прыедуць—бялеты дарагія, аўтобусы рэдка ходзяць, а сваіх машынаў у маіх нямашкі... не навучыліся красці...

МАРУСЯ. Школа вінаватая.

ЛІДКА. Школа?

МАРУСЯ. А хто ж?

ЛІДКА. Дзіўна.

МАРУСЯ. Усяму вучылі патрохі... капаць-пісаць... а красці—не... Па руках білі... Спатрэбілася б тая навука...

ЛІДКА. А хто ж знаў, што яна спатрэбіцца?

МАРУСЯ.  Мы бачым з табой, маладзіца, толькі тое, што блізка ляжыць. Пэўна, так..

ЛІДКА. І то незаўсёды...

МАРУСЯ.  Незаўсёды—я згодная.

Старыя спяваюць. Пра жыццё сваё гаротнае, але твары ўсё роўна ў іх святлеюць...

Зацямненне.

Сцяпан прачнуўся, сядзіць на лаўцы. Закінуў на агарод шклянку, бутэльку. Сядзіць моўчкі, задумлівы. Потым лапае сабе па галаве: няма кепкі. Пачынае шукаць яе, і робіць гэта даволі пацешна—упаў на калені, поўзае ваколлаўкі, аблапвае зямлю пальцамі, бы мінашукальнікам.

СЦЯПАН. І куды ж яна, зараза, падзелася? Цяпер жа  новую купіць—без штаноў застанешся. Хто б мог сцібрыць, падняць? Каму мая галава спатрэбілася, спытаць бы? Ды ёй гадоў больш, чым гаспадару, чым мне...  (Нарэшце заўважыў кепку на слупе, устаў, абрадаваўся). А-а-а! Вось ты дзе, вось куды  забралася! А хто дазваляў скакаць з адной галавы на другую? Ці ты, можа, слуп, панасіць рашыў кепку маю? Мая! Мая, дружок! Бачыш, які я ў ёй арол! Усім арлам арол! ( Адзеў кепку). Хоць і табе яна пасуе да твару. Хлусіць не буду—пасуе, у ёй ты выглядаў нядрэнна, скажу табе. Ну што, па хатах?  Трэба і ў хату зайсці тады-сяды, курам сыпануць жменю зерня... ката пакарміць... а то з голаду памрэ кот мой...

З’яўляеццаЛідка. Уважлівапрыглядаецца да Сцяпана, хочапранештазапытаццца, але не рашаецца.

СЦЯПАН. Гавары!

ЛІДКА. Гэта ты, Сцяпан, сёння п’яны ці не?

СЦЯПАН. А сама як думаеш?

ЛІДКА. Нешта я не магу зразумець. Быццам бы і не.

СЦЯПАН. Правільна.

ЛІДКА. Быццам бы...

СЦЯПАН. Цвярозы. Завязаў.

ЛІДКА. Ды ты заўсёды на адзін капыл—паспрабуй разбярыся, які ты. Не прысыхаеш.

СЦЯПАН. Хто... не прасыхае?

ЛІДКА. Лужына!

СЦЯПАН ( аблапаў тое месца, дзе ў яго, відаць, іншы раз і сапраўдыбывае мокра).  Сухі. Сухі, Лідка! А ведаеш, чаму сухі?

ЛІДКА. Спаў мала—не паспеў...

СЦЯПАН. Ды не-е! Не-е! Можна і мала, а нарабіць многа... Лухта ета. Віно сухое піў—вось чаму сухі.

ЛІДКА. Дзе ж ты яго, цікава, піў, сухое?

СЦЯПАН. У  пояздзі. У рэстаране там...

ЛІДКА. Зноў к каму-небудзь з сыноў едзіў?

СЦЯПАН. К Ваньку. 

ЛІДКА. А да дачок цябе не цягне, а, Сцяпан?

СЦЯПАН. Яны не пачастуюць нават... І мужыкі ў іх пад абцасам. А хлопцы ў мяне самастойныя. Да іх і езджу.

ЛІДКА. Вось на гэтай лаўцы?

СЦЯПАН ( буркліва).  Што трэба? Касіць?

ЛІДКА. Здаецца мне ўсё ж, што ты ўжо сёння недзе накасіўся. З раніцы.

СЦЯПАН. Касі каса, пакуль раса.

ЛІДКА. Ты, выпадкова, не забыўся... Прыходзь сёння... Год па Івану...

СЦЯПАН (здзіўлена) Год?

ЛІДКА. Год.

СЦЯПАН (бадзёра, крэкнуў). Буду, буду, Лідуся.

ЛІДКА. Толькі не крыўдуй, Сцяпан, без  віна  памянём.

СЦЯПАН ( злосна плюнуў, падняў з зямлі драч, кінуў з усяе сілы яговобзем). Ёстваю няхай,га! Ёстваю!.. Тады давай тут, на лаўцы. Я вядро вады вынесу. Кружку.  І вып’ем. А Іван твой—вось ён, Іван! ( Насунуў на слуп зноўкепку, надзеў на слуп і пінжак). Іван, ты? Іван!

ЛІДКА (спалохана). Ты... ты што робіш, анціхрыст?

СЦЯПАН. А яна цябе, землячок, і прызнаваць не хоча. Бачыш?  А гэта, можа, не слуп я прынёс у вёску, бліжэй да сябе, а цябе, Ваня, прывёў... за руку... Як чалавека, як старага дружбака... Га? (Лідцы). Чаго вочы вылупіла? Налівай!

ЛІДКА (непахісна). Не, за сталом. Я прыгатавалася. Але... без віна.

СЦЯПАН. З морсам, чуў?

ЛІДКА. І морсу няма... Кампот ёсць.

СЦЯПАН. Эх, бабы, маць вашу! Мужыка памянуць—і без віна! Ён жа перавернецца там, у магіле, Іван твой ад твайго памінання!

ЛІДКА. Ён жа не ў магіліе—ён вось... Сам кажаш.

СЦЯПАН. Яна яшчэ і здзекуецца ... з жывога чалавека... і з мёртвага таксама. Цьфу!

ЛІДКА. Ты ж ведаеш, што за чалавек Іван быў. Не мне табе гаварыць.

СЦЯПАН. З майго боку—добры...

ЛІДКА.  Няхай хоць цяпер на стале ў мяне нічога не будзе. Ты, я, Маруся—і памянём.

СЦЯПАН. Што робіцца, га! Што робіцца! Да чаго дакаціліся?

ЛІДКА. Да чаго каціліся, да таго і прыкаціліся.

СЦЯПАН. Не перабіваць! Ідзі, ідзі, рыхтуйся. Буду. Але дружка свайго закадычнага з вадой не буду, як таго хочаш.

ЛІДКА. І не ўздумай прыперціся з бутэлькай. Не ўздумай.

МЦЯПАН. Маё дзела!

ЛІДКА. Тады лепш не прыходзь!

СЦЯПАН ( махае кашчавай рукой на Лідку). Ну і... каціся... каціся!

ЛІДКА. Сцёпа, я ж і памінак гэтых зусім не хацела рабіць. Я ж і сказала яму, калі жывы быў: памрэш, нягоднік, забуду на другі дзень. Ён жа ў мяне ў пячонках сядзіць, Іван. Во тут сядзіць... (Паказала рукой—дзе). Марусю папрасіла, калі раней адыйду, каб побач з ім не хавалі мяне: жывы абрыд. Так што і са сваёй бутэлькай не прыходзь.

СЦЯПАН. А я сказаў Івану: калі памрэш, не забуду цябе, братан.

ЛІДКА. А я табе сказала, што сказала. Мы тады з Марусяй пасядзім. Адны. Без цябе.

СЦЯПАН. Лідка-а! Апомніся-я! Не рабі глупстваў, не бярэ грэх на сваю душу, калі яна ў цябе ёсць!..

ЛІДКА (запальчыва). Грэх? Які грэх? Гэта піць-- святое  дзела?   Так? Піць? А вы пра другіх думаеце, калі з бутэлькамі сяброўства заводзіце, булькачы акаянныя? Пра жонак, пра дзяцей—думаеце? Ён вось мяне адну пакінуў. Пад старасць. Я была яму трэба толькі маладая, здаровая... ( Плача). А цяпер сама касі, капай, саджай...

СЦЯПАН ( супакойвае Лідку). Не будзе табе, хопіць душу рваць... Не трэба... Прабач, можа і я тут лішняга наплёў... пагарачыўся можа... Ага. Так, так...

ЛІДКА. Яму добра: там нічога рабіць не трэба. Разлёгся, выцягнуўся—і ляжы...

СЦЯПАН. Дык ідзі, калі там добра, і ты... туды.

ЛІДКА ( вырачыла вочы на Сцяпана). Мне?.. Туды?.. Ісці?.. 

СЦЯПАН. Туды, туды.

ЛІДКА.  І пайду, і пайду! А куды ж дзенуся? Адгуляў, паразіт, на гэтым свеце—і пайшоў сабе, а ты тут горбіся.

СЦЯПАН. Пі, не пі, а колькі паложана—столькі і пражывеш... столькі і пракандыбаеш па зямельцы...

ЛІДКА. Няпраўда. Гарэлка... яна, яна яго скруціла раней чым трэба. І цябе тое ж самае чакае. Павер мне.

СЦЯПАН. Завялася, завялася, малатарня.

ЛЩДКА. Горачка, ды  і ўсё. Што тут яшчэ скажаш? Што тут яшчэ прыдумаеш? Гэта ж я нікому не гаварыла, што ён вытвараў. Сам рабіць жа лянаваўся...

СЦЯПАН. Дык і добра тады, што памёр...

ЛІДКА. Добра нядобра, але ж які работнік з чалавека, калі яго на пахмелле ліхарадка трасе? А гарэлку шукае.

СЦЯПАН. Знаёма, знаёма.

ЛІДКА. Мне трэба было б яго адразу прагнаць, калі маладая была ды дурная. Нагой пад зад—каціся, калабочак мой! Як толькі пажаніліся, прычына ўжо для таго мелася... Нікому не расказвала... Саромелася... Цяпер раскажу... Паслухай... Самагонку я выгнала—новую хату будаваць сабіраліся, людзей частаваць жа трэба... Наваселле зрабіць... Радасць жа—новая хата...

СЦЯПАН. Гэта так... Асабліва пасля вайны... цяжка было... нявырутна...

ЛІДКА. Схавала самагонку, бо глядзіць на яе, бачу, як кот на мыш. І на працу калгасную пабегла. Лён церабілі, як цяпер помню. А ён дома застаўся—аканіцы падганяў. Працую сабе, ні аб чым кепскім не думаю, а Іван мой, паразіт, усё пераштыкаваў на агародзе, сена ператрусіў, шукаючы яе, заразу...  Не знайшоў. Што тады робіць, халера? Ведаў жа, паразіт, што самагонка ў вялікім бутылі была, наліў у парожні бутыль столькі ж вады, паставіў на стол... хлеба, значыць, нарэзаў, цыбуліну паклаў, а сам глядзіць,калі я на абед бегчы буду. Толькі я на парог, а ён п’яным прыкінуўся. Ляжыць і стогне. Абарвалася нешта ў мяне ўсяродку, як убачыла, што палавіна самагонкі выпіта. Рукамі ўспляснула: «А такую тваю маць! У карчы схавала—ён і там знайшоў! Ну, і гэта ж не ідыёт?» Натаўкла яму ў каршэнь, як і належыць, за бутыль з вадой—тады ж не знала, што там вада—ды і перахавала. А сама зноў на лён. Не паспела з вачэй ягоных схавацца, а ён, мусіць жа, адразу да карчоў, параскідаў іх і амаль увесь самагон выжлукціў. Карчы ж тыя каля самага парога ляжалі... На іх і падумаць нельга было...

Сцяпан смяецца.

Вось такое было ў мяне з Іванам наваселле. Ты чаго рагочаш? Ты чаго? Смешна табе. З сябе ж і смяешся.

СЦЯПАН. А не расказваў! А не расказваў! Пра ўсё гаварыў, як першы раз  нават цябе палапаў...

ЛІДКА. Што, і пра гэта?..

СЦЯПАН. А ўсяго было!

ЛІДКА. Языкі ў вас! Цьфу!  І не сорамна?

СЦЯПАН. Даўно было... Ну Іван, ну артыст!

ЛІДКА. Такія спектаклі ён часта ставіў. Так што не прыходзь, Сцяпан, з бутэлькай. Не трэба. Не магу на яе глядзець.

СЦЯПАН. А на мяне як глядзіш?

ЛІДКА. Што ты? Ты—чужы чалавек...

СЦЯПАН. Чужы. І для сваіх чужы, і для  вас... Дык навошта ж тады памінкі, баба? Бульбы налопайцеся і песню зацягніце.

ЛІДКА. Пець, можа, і не спяём, а паплакаць паплачу... ( Пайшла).
СЦЯПАН (услед). Лідка-а!

ЛІДКА (павярнулася). Што?

СЦЯПАН. Я дома... чарку... так і быць. А тады прыбягу. Ага?

Лідка нічога не адказала—палічыла дарэмным. Знікла.

СЦЯПАН. А каб цябе! Такая наша ўжо мужыцкая доля: памрэш—і не памянуць як трэба, як належыць...  Чуў, слуп? Бачыў?  Зараз мы... зараз...  (Заходзіць на двор, адразу вяртаецца. У руцэ бутэлька, шклянка, кавалак хлеба. Згруваздзіў ўсё  гэта на лаўку. Выцер ражком сарочкі  шклянку. Дастаў з кішэнічарку, капнуў у яе—для Івана). Іван, ты чуеш мяне? Памінаць цябе буду. Падрыхтуйся. (Наліў у шклянку). Сёння год, як ты пайшоў ад нас, сябра мой любы і сусед не грубы... І выпіць няма з кім.  Адзін застаўся. Эх! Ну, што? Спі спакойна, дружок. (Выпіў). Як слова даваў пры жыцці—за цябе, братка, і выпіў. А твая жонка Лідка, каза-дзераза, не памінае па-нармальнаму. Ну ты ж ведаеш яе, не мне табе гаварыць. Курвы яны, бабы! Курвы! У нас тут, Іван, перамены вялікія... Рынак... хутка будзем жыць без хлеба, пэўна, і нават без скарынак... Гарэлка то дарагая, то танная... Так што, можа, і добра, што ты своечасова пайшоў... не бачыш усяго гэтага. Эх, папівалі, папівалі мы з табой, братка. Было-о. Дзе вы, дні залатыя? Вярніце Брэжнева. Ну, Іван, яшчэ раз дазволь за цябе. (Выпіў). Во, і добра. Ну што табе яшчэ сказаць пра наша жыццё-быццё? А хрэн яго ведае што. Я тут адзін сярод баб—як сланечнік у голым полі. Ага. Лідка твая яшчэ  здаровая, як кабыла. З Марусяй спеліся, а больш і няма з кім ім спецца. Адна за адной ходзяць, як вяроўкай звязаныя. Не п’юць. Чаго не, таго не.  А ў Хатоўніёсць бабы, што і мужыкам не ўступяць, за пояс мужыказаціснуць. А яны—не, трымаюццамалайцом. І мянеяшчэвыхоўваюць, бывае. Анатацыючытаюць. Мараль. Не пі, Сцяпан, а то хутка з Іванамсустрэнешся. А мне, можа, і хочацца з табойсустрэцца, пасядзець, як у былыягады. Толькі, Ваня, не там, дзе ты цяпер, не-е. Калі б у мяне за сталом... цівось на гэтайлаўцы... ( Заспяваў). «Ты ж мая, ты ж мая перапёлачка-а-а...»  Іван, памагай! «Ты ж мая, ты ж мая, перапёлачка-а-а!» 
З’яўляецца Іван.

ІВАН. Сам спявай.

СЦЯПАН ( спалохана). Ты... хто?

ІВАН. Не пазнаў?

СЦЯПАН. Іван?!

ІВАН. Іван.

СЦЯПАН. Дапіўся-я!.. ( Схаваўся на двары, а потым  крадком выглядвае збрамкі, зноў бачыць Івана, лыпае вачмі, працірае іх кулакамі).   Не дуры! Не рэж без нажа!.. Знікні!

ІВАН. Бач ты, чаго захацеў—каб я, Іван, знік, а ты тут адзін баб лапаў...

СЦЯПАН. Ды я...  Іван, ды ці ў мае ж гады... гэтае... лапаць?

ІВАН. Ты  ніводную  спадніцу не прапусціш.

СЦЯПАН ( аглядаецца па баках, нібы баіцца, што яго можа нехта пачуць). Раней... раней было. Дык то ж уго-о-о-о-о-о  калі!

ІВАВН. Не прыкідвайся, бабннік.

СЦЯПАН. Толькі ў тым сэнсе бабнік, што сярод баб жыву. Ні больш. Ні менш... Зафіксуй. А ты чаго з’явіўся тут? Памёр—дык і памёр... Раз адсек—і гамон...  А то туды-сюды, сюды-туды. Разбегаўся. Зашастаў.

ІВАН. У цябе, п’янтос стары, не папытаў.

СЦЯПАН. А сам хто ж?

ІВАН. Не агрызайся. А то за каўнер—і за сабой пацягну. Там месца многа. Усім хопіць.

СЦЯПАН ( гучна). Не-е-е!

ІВАН. А цябе яшчэ могуць і не ўзяць.

СЦЯПАН ( зацікавіўся). Чаму? Чаму гэта цябе ўзялі, а мяне—не? Што, і там па блату, па знаёмству?

ІВАН. Капі грошы. Спатрэбяцца. Без іх, грошай, што тут ты ніхто,што там.

СЦЯПАН. Праўда?

ІВАН. Крыўда.

СЦЯПАН. І багата трэба... грошай?

ІВАН. Чым больш, тым лепш.

СЦЯПАН. А навошта яны... там?

ІВАН. Яшчэ і пытае! Ну чалавек! Зусім, зусім ад жыцця адстаў. Ты што, у катле са смалой варыцца хочаш?

СЦЯПАН. Не. Божа барані!

ІВАН. Вось бачыш... А хлопцы на дзвярах стаяць і рукі цягнуць: грошы! Калі няма—адразу ў пекла...

СЦЯПАН. А тое, што я тут , напрыклад, не грашыў, не ўлічваецца?

ІВАН. Хто тут не грашыў... на гэтым свеце... дарэмна неба капціў—з тых яшчэ больш дзяруць.  На поўную катушку.

СЦЯПАН ( абрадавага). Тады гэта яшчэ і лепш! Тады гэта яшчэ і лепш! Ура-а! І гэтак добра, і так выдатна! Як у тым анекдоце.  Пан пытае: « Ну как, Іван… яго таксама Іванам звалі, заўваж… ну як, Іван, справы? – «А мне і так добра, і гэтак» – «Як гэта? Растлумач». – «Вы спіцё з маёй жонкай, плаціце ёй пятнаццаць рублёў, а я сплю з вашай, яна мне плаціць пятнаццаць… Так што мне і так добра, і гэтак…» 

           ІВАН. Цішэй! Не шумі!
          СЦЯПАН. Я ж… Я ж зусім забыўся! Я ж чарнобылец! У мяне ж дакумент маецца з пячаткай, а? Артыкул у мяне. Улічваецца? Мае сілу? 

          ІВАН. У нас амаль усе такія  ​– не здзівіш.

СЦЯПАН. Тады збяру грошай! За мной не стане!
ІВАН. Цішэй, кажу. Тут таксама вушы ёсць…
СЦЯПАН. А грошай збярэм. Збярэм! Не пап’ю пару месяцаў... Двух пенсій хопіць?

ІВАН. З вашымі пенсіямі, адчуваю, вы толькі да дзвярэй дабярэцеся—далей не пусцяць.

СЦЯПАН. Чатырох?

ІВАН. Дарэчы, і мае прынясі грошы.

СЦЯПАН. Якія?

ІВАН. На  печы... у пячурцы заначка... ад Лідкі хаваў... засталася. Не паспеў у кішэнь засунуць. То калі будзеш ісці, то захапі.

СЦЯПАН. Зраб... зраблю, Ваня. Дык я магу табе яе перадаць і раней... Збегаю, і перадам, калі Лідка не знайшла. А то грошы, сам ведаеш, абясцэньваюцца не па днях, а па гадзінах.

ІВАН. Раней не атрымаецца. Гэта ты мяне толькі бачыш, а на самой справе мяне тут, на зямлі, няма.

СЦЯПАН. Не дуры! Як жа няма цябе, калі ты—вось?

ІВАН. А паспрабуй  памацай...

СЦЯПАН ( спрабуе наблізіцца да Івана, ён аддаляецца ад яго). С... стой жа!

ІВАН.  Не забудзь пра заначку .  Ды  глядзі ж не прапі!( Знікае).

СЦЯПАН. Дапіўся? ( Круціць галавой). Ці што? Божа! Што гэта было?  Зараз мы, зараз!..  (Знікае).

Д з е я  д р у г а я
Зацямненне.
У хаце Маруся і Лідка.

МАРУСЯ. А Сцяпан так і не прыйшоў.

ЛІДКА. Пакрыўдзіўся...

МАРУСЯ. Заўтра хлеб прывязуць...

ЛІДКА. Я і на батон запісалася... Дзе  ён там, наш Сцяпан?

МАРУСЯ. Жыве-е чалавек!.. Можа схадзіць паглядзець, што з ім? Можа, што здарылася?

ЛІДКА. Дык што, разам?

МАРУСЯ. Пасядзім трошкі, і тады, ага, разам сходзім.

ЛІДКА. Цэглу з горада вазіла... каб магілку Іванаву абкласці... Да радаўніцы старалася... Карцела ж... А цэглу можна было ўзяць толькі на мясакамбінаце. Толік мой там робіць. Да яго пранікала... у хустку  пакладу дзве цагліны, і вынесу цераз прахадную. Але аднойчы мяне спынілі, зацікаваліся: колькі ж, баба, ты будзеш мяса цягаць? Рукі ўгору! А калі ўбачылі, што не мяса краду на мясакамбінаце, а старую цэглу, то пасмяяліся і адпусцілі... Пажурылі нават... Ужо брала б дык брала б , дзівачка,  мяса... а яна—цэглу. Пасмяяліся. Павесяліліся.

Спяваюць

Заходзіць Сцяпан.

СЦЯПАН. Весела вам...

ЛІДКА. І не гаруем.

МАРУСЯ. Колькі там таго жыцця!

СЦЯПАН. Там таксама някепска жывуць... некаторыя. Хто з грашыма.

ЛІДКА. Адкуль ведаеш?

СЦЯПАН. Скажы табе!

МАРУСЯ. Гэта каб хто вярнуўся і расказаў...

СЦЯПАН. І вяртаюцца тыя некаторыя.

ЛІДКА. Выдумай!..

СЦЯПАН. Сам бачыў...

ЛІДКА. Каб вярталіся, мой бы тут і бавіўся.

СЦЯПАН. І твой вяртаўся... Заглядваў...

ЛІДКА (плюнула). Цьфу на цябе! Выдумшчык стары!

МАРУСЯ.  Прыдумай яшчэ што, плут стары.

СЦЯПАН ( косіць вачыма на пячурку, адчувае сябе ў хаце крыху ніякавата, бы ўпершыню тут). А гэта што...пячурка такая?

ЛІДКА. Пячурка.

СЦЯПАН. То я думаю, дзе яе бачыў раней. І ў мяне ж такая.

МАРУСЯ. Адзін жа майстар усім печы рабіў. Цімка са Званца.

СЦЯПАН. Ну, Цімка,а! Аднолькавых нарабіў!..(Старым). Пайшлі б хоць праветрыліся ці што... Добра на вуліцы.. А вы ў хаце... Дыхаць тут ужо няма чым. Давайце, давайце!

ЛІДКА.  Бач ты! З хаты гоніць! Сцяпан, ты што—звар’яцеў?

СЦЯПАН. Адкуль я ведаю?

МАРУСЯ. А хто за цябе ведаць павінен? Я? Лідка? Можа ты і сапраўды вар’ят які! Ноччу ўварвешся... А?

СЦЯПАН. Да вас толькі вар’ят і можа ўварвацца...

ЛІДКА. Не. Ён—нармальны быццам.

СЦЯПАН. У грыбы схадзілі б. Грыбоў поўна. Вавёркі і тыя запасаюцца на зіму, а вы? Зусім абляніліся.

МАРУСЯ. А ўжо нічога есці не хочацца.

ЛІДКА. Ужо ўсяго наеліся за жыццё.

МАРУСЯ. І напіліся.

СЦЯПАН. І напіліся?

ЛІДКА.Напіліся.

СЦЯПАН. А я—не.

МАРУСЯ. Ды ты!.. ( Махнула рукой).

СЦЯПАН. І ягад багата...

ЛІДКА. Чаго ты да нас прывязаўся?

МАРУСЯ. Грыбы, ягады...

СЦЯПАН. Пайду адзін...

ЛІДКА. Куды? 

СЦЯПАН. У лес. (Знікае).

МАРУСЯ. А можа і праўда, грыбоў пашукаем?

ЛІДКА. Ці грыбы нас... Пайшлі, сяброўка.

МАРУСЯ. Пайшлі. У лесе жывём, а даўно у лесе не былі.(Знікаюць).

З’яўляецца Сцяпан. Адразу ж выцягвае з пячуркі скрутак,у ім і сапраўды ... грошы.

СЦЯПАН. Не брахаў. Ё маё! Грошы! Заначка! А як жа яму я іх аддам? Ён што, Іван, ахірэў? Ну, пакладу я грошы у той касцюм, у якім сабраўся да яго... бабы ж... ці хто там... вытрасуць жа... Абавязкова. А цяпер скажы—засмяюць... Яны ж і не вераць, што я з Іванам размаўляў... ( Знікае).

З’яўляецца Лідка.

ЛІДКА. Аўталаўка прыехала. Грыбы грыбамі, а хлеб—у першую чаргу. Давялося вярнуцца. І чаго яна? Заўтра ж павінна прыехаць... Калі ўздумаецца ім, тады і вязуць хлеб, неслухі. ( Корпаецца ў пячурцы, і раптам мяняецца тварам—не знаходзіць грошай. Схапілася за сэрца, села на табурэт). Госпадзі! Госпадзі! І калі такое было, каб  у нас сярод белага дня грошы прапалі... а ў мяне ж і замка няма... Дажыліся-я! ( Перахрысцілася).

Зацямненне.

Сцяпан каля слупа. На слупе—капялюш,сарочка. 

СЦЯПАН ( хвошча драчом слуп). А гэта табе за пісьмо! А гэта табе за матку! А гэта табе... за што мне яшчэ аддзяжыць цябе, суччын ты сын, га? За што ж мне цябе, нягоднік ты такі? Пачакай, успомню! Пачакай, прыгадаю!

З’яўляюцца  Маруся і Лідка.  З кошыкамі.

МАРУСЯ. За што ж ты, Сцяпан, слуп сячэш? Ты яго для таго і прыцягнуў сюды, каб мардаваць?

ЛІДКА. Каб здзекавацца?

МАРУСЯ. А так яму ўжо ў любві кляўся, што прама аж!..

СЦЯПАН. Дык... не, бабы, не слуп луплю... не яго, бедалагу... Слуп тут ні прычым...  Колька мой вызначыўся... пісьмо такое прыслаў, што  я, чытаючы, папярхнуўся ажно... такую лухту  выдумаў... страх!  Дык вось я яму і выдаю ДП—дадатковы паёк. Каб розум меў. Каб ведаў, што пісаць бацьку. Просіць: дай тое, прышлі гэта... А сам дзе? Дзе, пытаюся, сам? І што гэта я, стары і нямоглы, магу табе даць, сынуля? Што-о-о?

МАРУСЯ. Цішэй! Цішэй!

ЛІДКА. Заікацца з табой пачнеш тут! Ай!

СЦЯПАН ( сячэ слуп драчом). На! Атрымлівай! Май! Будзеш ведаць! Будзеш знаць!.. ( Стомлена прысеў на лаву). Фу-у, ты, га!  Цяжкаватая гэта праца—дзяцей выхоўваць.

МАРУСЯ. Асабліва цяпер.

ЛІДКА. Шкадаваў раней, то нечага цяпер злосць спаганяць. Позна.

СЦЯПАН. Што трэба?

МАРУСЯ. А хіба мы прыходзім да цябе толькі тады, калі нешта нам трэба?

ЛІДКА. Прыходзім іншы раз і тады, калі і табе ад нас нешта трэба.

СЦЯПАН. Што?

МАРУСЯ. Папытайся. 

СЦЯПАН. Таго ў вас няма..  Але ў мяне хутка будзе. У цэнтр еду. У краму.

МАРУСЯ. Не пусцім!

ЛІДКА. Не пусцім! І не рыпнеш!.. Пачакай, а дзе ты грошы ўзяў?

СЦЯПАН. Табе скажы! (Выходзіць).

ЛІДКА. Маруся, а Сцяпан не мог?

МАРУСЯ. Раней—мог...

ЛІДКА. Ды я пра грошы, дурніца!

МАРУСЯ (абурана). Ты што гаворыш такое, дзеўка?! Каб Сцяпан ды ўкраў. Ён  на пахмелле без дазволу расолу не возьме. Абавязкова папытае.

ЛІДКА. А хто ж тады?

МАРУСЯ. Можа грыбнік які заблудзіўся... Цішэй, а то пачуе і пакрыўдзіцца Сцяпан.

ЛІДКА. Чую. (Сцяпану). У краму не пусцім. Не мылься!

СЦЯПАН ( з’явіўшыся).. Ой, і напалохалі! Ой, так я ўжо вас і залякаўся!  (У руках трымае сумку, з якой тырчаць бутэлькі). І паедзем! ( Бутэлькам у сумцы цесна, адна, потым другая вялятаюць адтуль, ён падбірае іх).
ЛІДКА ( перакрыла сабой ход Сцяпану). Толькі цераз мой труп! 

МАРУСЯ (стала побач). І цераз мой!

СЦЯПАН. Тады пройдзем! Тады прарвёмся!..

ЛІДКА. Будзем стаяць насмерць!

МАРУСЯ. За намі—Масква! Адступаць няма куды!

СЦЯПАН. Ды кіньце вы жартаваць, бабы! Прыдумалі таксама: Масква... адступаць няма куды... Адступім, калі трэба будзе.

ЛІДКА. А я і ведала, ведала: ты ўсё жыццё чакаў, каб вайна пачалася – хацеў у палон здацца.

СЦЯПАН. Цябе цяпер шандарахнуць, ці пазней трохі? Гавары, Лідка!

ЛІДКА. Прабач.  Ды так гэта я... не падумаўшы.

СЦЯПАН. А думаць трэба!

МАРУСЯ. Чым, чым ёй думаць, калі мазгоў і ў маладыя гады не было, а што цяпер гаварыць? Не крыйдуй на яе, Сцяпан. І на мяне заадно. Балбочам мы іншы раз абы-што. 

СЦЯПАН. Я ў гэтымдаўнопераканаўся. Прапусціце!

ЛІДКА. Дзе там яговеласіпед?

МАРУСЯ. Спусці, Лідка, колы!

СЦЯПАН. Не знойдзецевеласіпед—усёпрадугледзеў.

ЛІДКА. Знойдзем! (Выбягае).
СЦЯПАН. Бабы! Б... бабы! Вы ж... вы ж страшней за немцаў! Што ж вы робіце? Не сыпце соль на рану, яна і так баліць.

МАРУСЯ. А каліўздумаеш без веласіпедаісці за гарэлкай—звяжам. Лідка, вяроўкаёсць?

ЛІДКА (з’яўляецца). Знойдзем!

МАРУСЯ ( Сцяпану). А цяпер вынось стул.

СЦЯПАН. Навошта?

МАРУСЯ. Вынось, вынось!

Сцяпан патэпаў за стулам.

ЛІДКА. Ты што гэта прыдумала?

МАРУСЯ. Пачакай, я і сама яшчэ не ведаю...

Сцяпан прыносіць стул.

СЦЯПАН. Ну, прынёс.

МАРУСЯ. Садзіся.

СЦЯПАН. Навошта? Мне няма калі рассядацца тут з вамі!

МАРУСЯ. Вяроўку, Лідка!

ЛІДКА. Ага! (Памкнулася бегчы...)
СЦЯПАН. Ну, сеў.

МАРУСЯ. Лідка, станавіся бліжэй да мяне.

СЦЯПАН. Закурыць ета... хоць можна?

МАРУСЯ. Куры.

ЛІДКА. Курыць—дазваляем.

МАРУСЯ. Курыць—не піць, хоць таксама смярдзіць.

Сцяпан спрабуе прыкурыць, але запалка ніяк не можа сустрэцца з папяросай—трымціць рука. Лідка дапамагае прыкурыць.

ЛІДКА. З табой жыўшы побач усяму навучышся.

СЦЯПАН. Дзякуй, Лідка. Ты чалавек...

ЛІДКА. Эх, Сцяпан! А ясі як? Ці трапляеш лыжкай у рот?

СЦЯПАН. Не. Пакуль не вып’ю—не трапляю.

МАРУСЯ. Ты, сусед, не крыўдуй на нас. Дабра табе хочам. 

СЦЯПАН. Дабра?

ЛІДКА. Выратаваць цябе хочам.

СЦЯПАН. Выратаваць?

МАРУСЯ. Так, так.

СЦЯПАН. А хто на мяне напаў? Ад каго... ратаваць?

ЛІДКА. Старшыню ўчора ледзь не пабіў... за грудзі схапіў: ты чаму Івана не памянуў? І не сорамна? 

СЦЯПАН. Не можа быць? А дзе я бачыў учора таго старшыню? Дзе я з ім сустракаўся?

МАРУСЯ. Там, дзе і сёння хочаш сустрэцца... Таму не паедзеш!

ЛІДКА. Адзін ты ў нас сусед мужчына, і мы павінны думаць пра цябе.

МАРУСЯ. Берагчы, як зрэнку вока.

СЦЯПАН. Думайце. Чакаю. Толькі думайце лепш. Мужчыны... у што я мала веру, канешне... піць рашылі кінуць, а бутэльку ўжо купілі. Што ж рабіць? Як быць?

ЛІДКА. І мне цікава стала...

МАРУСЯ. Ну, ну, Сцяпан...

СЦЯПАН. Тады адзін і кажа: калі адгадаеш, у якой руцэ,– вып’ем, а не, то на тым і суда няма... У левай! Думай лепш, думай лепш.. Га? Ну, а стул  навошта пад мяне паставілі? Электрычнасць амерыканскую не падвялі хоць сюды? А то расплавіце!.. ( Павадзіў вачыма вакол стула).

МАРУСЯ. Мы хочам для цябе песню спець. Заняць цябе хочам.

ЛІДКА. Пасядзі, як у клубе на канцэрце.

СЦЯПАН. Яшчэ чаго! Калі я ў тым клубе сядзеў?

МАРУСЯ. Пасядзіш, то ўспомніш...

СЦЯПАН. Бабы, адпусціце, я сказаў! Не трэба мне ваш канцэрт, Зыкіны! Апошні  раз... Га?

МАРУСЯ. Лідка, зацягвай!

ЛІДКА. Ага. Добра. А якую?

МАРУСЯ. Што, песняў мала?

ЛІДКА. Пачынай ты...

МАРУСЯ. Мне?  Мне? А куды ж гэта словы падзяваліся? А куды ж яны пахаваліся? 

ЛІДКА. « А ў суботу Янка ехаў ля ракі... пад вярбой Алёна мыла ручнікі...»

МАРУСЯ і ЛІДКА. « Пакажы, Алёна, хлопцу -земляку, дзе тут пераехаць на кані раку...»

СЦЯПАН. « Ты ж мая, ты ж мая перапёлачка-а-а! Ты ж мая, ты ж мая перапёлачка-а-а!»

МАРУСЯ. Можа табе казку расказаць?
ЛІДКА. Прашэрага бачка?

СЦЯПАН. Ба-бы! Апошні раз! Сёння—і ўсё, кропка!  Я сам сабе слова даў...

АРУСЯ. Каторы раз?

СЦЯПАН. Я ж памру!

МАРУСЯ. Не дадзімтабепамерці. Лідка, давай танцаваць.

СЦЯПАН (устаў). Маць вашу пройбу! Цьфу!

МАРУСЯ. Адзін ты ў нас застаўся. Адзін, любы наш. (ПасадзілазноўСцяпана на стул, пяшчотнагладзіцьяго па галаве). Каханы...

ЛІДКА (таксамагладзіцьСцяпана). Прыгожы... залаты...

МАРУСЯ. Ягадкабалотная наша...

ЛІДКА. Пакутнічак...

СЦЯПАН ( вырваўся).Дышто з вамі,старыякашолкі? Вы нармальныяцізусімтаго?.. (Крутнуў пальцам каля скроні).
МАРУСЯ. Гармонь, Лідка!

ЛІДКА. Мышы мяхі пагрызлі!

МАРУСЯ. Сцяпан, а дзе твая балалайка?

СЦЯПАН. Струны няма! Во вам! Во! (Паказаў дулю).

МАРУСЯ. А мы так!... Нам і так добра-а!..

Жанчыны  цягнуць Сцяпана на круг, той упарціцца. Спяваюць прыпеўкі.

ЛІДКА. Прыязджалі ка мне ў сваты

              На сівой кабыле.

              Усё прыданнае забралі, 

              А мяне забылі.

МАРУСЯ. Ой, я мілага свайго

                   Не пакіну аднаго.

                   Калі скокнуў з парашутам,

                   Я трымалась за яго.

ЛІДКА. Чаму, мілы, не прыйшоў,           

               Ці штаны ты не знайшоў?

               Хоць бы дзедавы надзеў,

               Дзед на печы б пасядзеў.

МАРУСЯ. Дзеўкі замуж, дзеўкі замуж,         

                  А вы, мальчыкі, куды?

                  На дварэ памойна яма—

                  Залязайце-ка туды.

Сцяпан ледзьве пераступае нагамі, старыя адпускаюць яго...
СЦЯПАН. Хопіць... хопіць... Усё...  (Сеў). Бачыць вас не магу... Пакіньце мяне аднаго... Вон!!! Вон!!! 

ЛІДКА. Не паедзе...

МАРУСЯ.  Не паедзе—прытамілі яго... не паедзе...

Старыя знікаюць.

СЦЯПАН. Іван! Ты дзе? Выходзь! Паказвайся! ( Выглядвае Івана). Ці спіш? Давай, давай, варушыся!

З’яўляецца Іван.

ІВАН. Ну, здароў! Чаго клікаў?

СЦЯПАН. Выпадкова  не бачыў, як нада  мной бабы здзекваліся?

ІВАН ( пазяхае). Спаў крэпка...

СЦЯПАН. А тут і паспаць не дадуць. Тармосяць. Шкумутаюць. Цьфу!

ІВАН. На спіне яшчэ паспееш наляжацца.

СЦЯПАН. Толькі на спіне? А на баку?

ІВАН. Тут толькі на спіне. Такі парадак. Строга.

СЦЯПАН. Прыдумаюць!

ІВАН. Грошы знайшоў?

СЦЯПАН ( ахвотна). А як жа! А як жа!

ІВАН. Малайчына.

СЦЯПАН. Давялося баб выперці з хаты... Абхітрыў. ( Паказвае скрутак). Бачыш?

ІВАН. Не сляпы.

СЦЯПАН. А чаму ў цябе такі настрой? Бурклівы нейкі? Ты ж, калі ў нас   жыў, то быў  мяккім, добрым чалавекам. Зусім, бачу, сапсаваўся там без Лідкі.

ІВАН ( пратэстуючы). Не, не, яе пакуль сюды не трэба!  Беражы яе, Сцяпан. Памагай.

СЦЯПАН. А хто ж?

ІВАН. Няхай Лідка яшчэ доўга жыве ў Кругліцы.

СЦЯПАН. Ды жыць, гляджу, усюды можна. Нават там, дзе ты.

ІВАН. Калі грошы ёсць.

СЦЯПАН ( трасе скруткам, весела) . Ёсць! Ёсць, маць іх за нагу!

ІВАН. Не прапі ж.

СЦЯПАН. Не люблю, калі  мне пра адно і тое ж па некалькі разоў напамінаюць.

ІВАН. Не пашкодзіць. На абед клічуць.

СЦЯПАН. Каго?

ІВАН. Мяне.

СЦЯПАН. А вас там што, яшчэ і кормяць?

ІВАН. Кормяць. Як у санаторыі.

СЦЯПАН. Ну ты і ўладкаваўся?! Як гэта табе ўдалося, Іван?

ІВАН. Я ж Іван. А ты—Сцяпан. Казкі пра каго складалі?

СЦЯПАН. А-а-а!..

ГОЛАС ЛІДКІ. Сцяпан!

ІВАН ( спалохана). Мяне няма! Глядзі ж!.. ( Знікае).

З’яўляецца Лідка. Сцяпан, нібыта знерухомеў, усё яшчэ глядзіць у той бок, дзе знік Іван, трымаючы ў руках скрутак з грашыма.

ЛІДКА ( вырывае з  рук  Сцяпана скрутак). Вось яны, мае грошы! А Маруська, халера: ён расолу не возьме. Злодзей! (Замахнулася на Сцяпана). Ух, зладзюга!..

СЦЯПАН. Не твае...

ЛІДКА. Мае!

СЦЯПАН. А я гавару: не твае.

ЛІДКА. А чые?

СЦЯПАН. Іванавы!

ЛІДКА. Дзе Іван, ты ж ведаеш.

СЦЯПАН. Ведаю. Нават ведаю, як ён там жыве. Зараз абедае. Паклікалі...

ЛІДКА. Дапіўся! Дапіўся!.. ( Прытуліла скрутак да грудзей, адступае адСцяпана, знікае).

СЦЯПАН ( крычыць услед). Я толькі што размаўляў з ім! Я толькі што!.. А ты грошы забрала Іванавы!.. Ён жа прасіў мяне іх перадаць!..

Сцяпан абняў слуп. Падаюць.

СЦЯПАН . Як гэта мы з табой так, а? Ці ты, можа, таксама рашыў паскакаць пад бабскую музыку? Яны закружаць... Яны ўмеюць... (Узняўся, трасе галавой). Во, галава як не свая... І пахмяляцца не трэба... Усё плыве... усё кружыцца...  Уставай, уставай і ты, слуп... (Падняў слуп, умацаваў). Стой. Стой, братан... Вось так... тварам на поўдзень... да сонца... цяплей будзе... Я зараз прыйду... пачакай мяне... Я хуценька... ( Знікае. Вяртаецца з венікамі). Табе скажу, слуп, па сакрэту... Я дзяцей сваіх выклікаць хацеў... а бабы не пусцілі... Ім адно на ўме—гарэлка... а я бутэлькі хацеў здаць і канвертаў набраць на пошце... Вінаваты я перад імі, перад дзецьмі... А можа і яны перада  мной?.. Бо як баба мая памерла—не едуць... і носа не паказваюць... А навошта ехаць? Што ў мяне возьмеш? Жыўнасць не трымаю... агарод зарос... А венічкі новыя, моцныя... Дубовыя... Дзевяць штук... На адзін дзень хацеў выклікаць... каб прыехалі... Прыедуць калі, то я кожнаму па веніку – і няхай сякуць, сякуць, сякуць мяне, колькі ўлезе. Заслужыў. Заслужыў Сцяпан. Няхай адпішуць мне прачуханец , можа і паразумнею... хоць і позна ўжо разумнець... позна... позна... (Нажыўляе венікі на слуп). Кольку... Вольцы... Ваньку... Светцы... Ларысцы.. Сашку... Ягорку... Клаўцы... Пецьку...

Маруся і Лідка стаяць паводдаль, моўчкі назіраюць за Сцяпанам. Сцяпан раптам пахіснуўся, абхапіў рукамі слуп—і знерухмоў...

МАРУСЯ ( адчайна). Сцяпан!

ЛІДКА( звар’яцела). Ты куды, Сцяпан?!

Старыя абнялі Сцяпана. Прытуліліся да яго—як ён да слупа.

МАРУСЯ. Хай бы з’ездзіў...

ЛІДКА. І слуп... і слуп... і слуп...  куды яго цяпер, слуп  гэты? 

МАРУСЯ. І Сцяпан  больш  не скажа,  навошта  ён  прынёс яго...

ЛІДКА. Сцяпан!..

МАРУСЯ. Мужчынка ты наш!..

Сцяпан, Маруся, Лідка і  Слуп стаяць нерухома і доўга... І перад імі, мусіць, праносіцца ўсё жыццё...

МАРУСЯ.  А ў грыбы мы так і не схадзілі. Чакалі, калі ты нас зводзіш ў лес, Сцяпан…

ЛІДКА. Адным бабам, без мужчыны, страшна цяпер у лесе… Не той час… Звяроў розных, кажуць, поўна…
МАРУСЯ. І ў жмуркі не пагулялі…

СЦЯПАН (наводдалі).. Што за прывычка – мыцца кожны дзень? У нас на гэта проста часу не было. У дзяцінстве мы хадзілі з сыпкамі на нагах. Бегалі басанож па гразі, ногі не мылі. Скура трэскалася, свярбела, змазвалі тавотам і беглі далей. Беглі і беглі… Беглі і беглі… Беглі і беглі… А навошта, папытаць бы, так спяшаліся жыць?..
Заслона.
.

